
      رضا همراز – غروب درگی سینین باش یازاری  
اردبیلین قاجار شاعیرلری سیراسیندا ان تانینمیش چهره لریندن ائله اردبیللی میرزه ابراهیم اوغلو حسن ذکری نین آدین حورمت له یاد ائتمک اولار . بو شاعیرین شعرلرین اوردا – بوردا اوخوساقدا، تاسف له بوگونه قدر اوزونه لایق بیر دیوانینین نشرینه هله ده شاهد اولا بیلمه میشیک ! البته ایللر قاباق شاعیرین هم یئرلی سی رحمتلی دوقتور جابر عناصری نین چابالاری اساسدا ، بیر دفتر همین شاعیرین شعرلریندن سینیق – سالخاق شکیلده ، البته اودا چوخ آز سایدا منتشر اولدو . مع الاسف همین نسخه ده بیر چوخ وزن آخساقلیق لاری ایله قافیه پوزغونلوقلاری گوزه دییر! رحمتلی دوقتور عناصری نین بوگونه کیمی آذربایحانین تعزیه و مرثیه ادبیاتینا خدمت لری هئچ ده اونودولا بیلمز . بونودا آرتیراق کی ، ایللر اونجه رحمتلی تیمور پیرهاشمی نین یازی لاریندا ، هابئله اوز سسیندن ائشیتمیشدیک کی ، او مرحومدا ذکری نین دیوانین توپلاییب . اما نه ایسه ، نه اوزو نه ده باشقالاری همان توپلانیب نشر اولا بیلمه ین دیوانین نه جوره اولدوسوندان ، هابئله نه نسخه لر اساسیندا ایشله نیلمه سیندن بیر سوز – صحبت آچیلمامیشدیر .
غریبه دیر کی بو اولو شاعیریمیز حاقیندا گوردویوموز مطبوعاتدادا ، بیر سامباللی یازی نین هله حسرتینده ییک ! البته بونون دا بویوک بیر نه دنی بلکه بو اولا بیلر کی شاعیرین اثرلریندن بوگون بیر اوقدر الده ائتمک راحات دئییل . اما بونودا قید ائتمک اولار کی ذکری نین بیر سیرا شعرلری تذکره لره یول تاپیب ، ماراقلانانلارین ، ماراغین چکه بیلر ! 
بیر سیرالارین یازدیغینا گوره ، ابراهیم اوغلو حسن ذکری هجری 1205 ده اردبیل شهرینده آنادان اولموشدور .اما گنج آراشدیریجی میز سایین محسن عطایی ناطقین نظری جه او 1240 دا آنادان اولوب کی داها عاقلا سیغیشان دیر . البته من اوزوم ده 30 ایل بوندان اول ائله یازدیغیم مقاله ده بیلمه دن اونون دوغوم تاریخین 1205 یازمیدشیم! ذکری شاعیرلیک صنعتین اوستادی هابئله هم یئرلی سی اولان فکری دن اویرنمیشدیر . او ، غنائی بیر شاعیر اولدوقدا ، شعرلرینده اجتماعی موضوع لار ایله وطن پرورلیک حسلرینه ده توخونموشدور . شاعیریمیز هجری 1277 ده کربلا زیارتینه عازم اولوب ، ائنینه – بویونا زیارت ائتدیکدن سونرا ، نجف زیارتینه ده مشرّف اولور . آنجاق ائله اورادا روح بدنیندن چیخیب چوخ سئودیگی ، بلکه ده ایللر حسرتین چکدیگی نجف شهرینین وادی السلام قبرستانیندا غریبانه اوزون تورپاغا قویور .
شاعیریمیزین معلیمی فکری :
بویوک شاعیر ، عالیم ، ادیب و تذکره صاحیبی اولان شیروانلی سید عظیم اوز معجم تذکره سینده شاعیریمیز ذکری نین ده یاشامینا ، هابئله اوستادینین یاشامینا نظری اولموشدو. بو گوستریر کی ذکری اوز چاغیندا بوشقابا قویمالی شاعیرلردن اولوب ،شعرلری ایسه سینیرلاری آچمیشدیر. سید عظیم ، اردبیللی فکری دن یازاراق ، اونو ذکری نین اوستادی سانیب بیر نئچه قطعه ده شعرلریندن اوز آنتولوژوسونا داخیل ائیله میشدیر.کربلایی زین العابدین فکری 1230 دا آنادان اولوب ، مع الاسف 35 یاشیندا اوز گوزلرین الدن وئرمیشدیر . هئچ ده یئرسیز اولمایاجاق کی فکری نین بیر کیچیک غزلینه سیزی قوناق ائده م :
توکولموش هرطرفده زلف عنبر فامی رو توتموش
تعالی الله نه سان مو آتش سوزانه خو توتموش
گذر گاهیندا ای دلبر منیم اشک ایله مژگانیم
هزاران شوق و ذوق ایله خیال رُفت و رو توتموش
گوتورمز دامنیندن ال اولونجه « فکری » محزون
جمالین عاشقی اولموش تمنای نکو توتموش .

ذکری نین دیوانیندان تانیدیغیمیز نسخه لر :
نئجه کی یازیمیزی اولینده اشاره اولدو ، بو گونه کیمی ذکری نین شعرلریندن بیز اوچ نسخه نی ذکر ائده بیله ریک . 
1- بیرینجی نسخه واختی ایله رحمتلی دوقتور جابر عناصری نین آرشیوینه عایدی ایدی کی اونون اوزوندن ذکری نین غزللرین نشر ائتمیشدیر . گویا بو بایاضین اول – آخیری اولمادان بیر مشخصاتی دوزگون شکیلده وئریلمه میشدیر.
2- ایکینجی نسخه رحمتلی تیمور پیرهاشمی یه عایدی ایدی که مع الاسف بوگونه کیمی اونون جزئیاتیندان خبر وئرن اولمامیشدیر ! . اما او مرحوم بیر نئچه دونه ذکری نین شعرلرین دیوان شکلینه سالماغیندان سوز آچمیشدیر . همین دیوان ایندی اوستاد پیرهاشمی نین قیزی گیلده قورونماقدادیر.
3-  بیر الیازما نسخه ده ذکری نین شعرلریندن بوگون اردبیلین قیغیلجیم ادبیات هوسکاری محسن ناطق عطائی نین آرشیوینده دورور .
شاعیر ذکری نین غزللری نین سبکی داها آرتیق تبریزلی قوسی یه اوخوشاییر . قوسی نین دیوانینا نظر سالاندا گورونور کی ، ذکری اونون سبک – سایاغیندان اولدوقجا یارارلانمیشدیر . یئرلی اولاجاق بو شاعیریمیزین ایکی شعرینه هله لیک نظر سالاق :
1
طبیبا عشق دردین دفع ائدنمزسن مزاجیمدان
منی بو درد بالله اولدورر ال چک علاجیمدان
علاجی دردیمه جانان لبیندن احتیاجیم وار
علاجیم ائیله حاصل ای معالج احتیاجیمدان
کونول گوز گوسونه خاکستر فقریم جلا وئرمیش
غنا زنگین قناعت صیقلی سیلدی زوجازیمدان
فقیرم گرچه قدریم یوخ و لاکین عشق فیضیندن
شرافت کسب ائدر تاج کیان پشمینه تاجیمدان
پلاس فقرده سیر تجرد ده گونوم خوشدور
صریر سلطنت ذوقون آلیر کونلوم اوجازیمدان
تنور صبحدن پنجاکش خورشیده میل ائتمه ز
یئسه هر کیم سنه بیر نان جو بو قارا ساچیمدان
مقرر روزونو روزی رسان واردیر وئریر « ذکری »
دنی لر منتین من چکمه رم گر اولسم آجیمدان .

2
باد صبا ترحّم ائله بینوالره
عرضیم یئتیر وطنده اولان آشنالره
ای دوست ترکیم ائیله مه ، ترک ائتمه رم سنی
قیمتلی دورر سن ساتا بیلمه م گدالره
جان نقدی  نیم خندینه ارزان دی بیلمیشم
لایق نه دیر بو خنده ی دندان نومالره ؟
زاهید اودوزما عقلینی جنت هواسینا
حور بهشت اوخشاماز حوری لقالره
غم چکمه سئودیگیم ، سنه غم چکمک حیف دیر
غم یاخشی دیر منیم کیمی بختی قاره لره
بی دردلردن اومما دوا درده ای کونول
درد اهلی دردینی یئتیررلر دوالره 
مشکلده قالمیشام یئتیش امداده یا علی (ع)
امداد وقتی دیر دوزه بیلمم بلالره
مشگل گشادی سنه مشگلده قالمیشام
لایق دگیل سنین کیمی مشکل گشالره
« ذکری » همیشه سویله علی نین فضایلین
لعنت ائله او منکر روبه ادالره .

ذکری نین تاثیر گوتوردویو شاعیرلردن :
اردبیللی ذکری ده بیر چوخ شاعیرلر کیمی همی تاثیر گوتورموش ، همی ده تاثیر بوراخمیشدیر. اونون الده اولان شعرلریندن دوشونمک مومکون دور کی فضولی ، قوسی ، صائب و ... شاعیرمیزین ان چوخ سئودیگی شاعیرلردن اولموشدور. دئدییمیز کیمی ذکری، فضولی ایله قوسی مکتبینین یئتیرمه سیدیر. او، فضولینین بیر سیرا شعرلرینه نظیره یازمیش و استقبال ائتمیشیدیر. مثال اوچون:
فضولی:
خط رخسارین ائدر لطفیده ریحان ایله بحث
حسن صورتده، جمالین گول خندان ایله بحث
ذکری:
لب لعلین ائدر اول چشمه ی حیوان ایله بحث
مه رخسارین ائدر، مهر درخشان ایله بحث
فضولی:
ای کونول! یاری ایسته، جاندان کئچ!
سر کویون گوزت، جهاندان کئچ!
ذکری:
کونول جانانه مئیل ائت، جمله ملک و مال و جاندان کئچ!
سر کویونده ساکن اول، تمنّای جناندان کئچ!
هابئله، قوسی شعرلرینه نظیره لریده بورادا گتیریریک:
قوسی:
بیر عمر باغلادیم نظریم مه لقالارا
صرف ائیله دیم گوزوم ایشیغین توتیالارا
ذکری:
باد صبا! ترحّم ائله بینوالارا
عرضیم یئتیر وطنده اولان آشنالارا
قوسی:
خانقاه فقرم و صحرا اتاغیمدیر منیم
چرخ فانوسومدور، آی-گون چراغیمدیر منیم
ذکری:
عاشقم! خاکستر محنت یاتاغیمدیر منیم
عالمِ علمِ جنونم، غم اوتاغیمدیر منیم

ذکری نین شعرلریندن تاثیر آلان شاعیرلردن :
1- اردبیللی ذکری ایله خازن :
اردبیللی ذکری قاجار دورونون سون ایللرینده یاشایان شاعیرلریمیزدن اولموشدو . ذکری نین شعرلرینه باخاندا گوروروک کی خازنده تاثیر بوراخا بیلمیشدیر . خازن تبریزلی و مشروطه دورونون تانینمیش شاعیرلریندن اولوب ، اوزوندن بیر سیرا غزل هابئله مرثیه و میللی شعرلر یادگار قویموشدور . ذکری بیر یئرده دئییر :
کیمه کیم ساقی گولچهره تکلیف شراب ائیلر
اولار سرگرم مئی زهد و ورع دن اجتناب ائیلر
آیاقدان دوشموشم ساقی الیم دوت بیر آیاقیله
کی هر کیم تشنیه سو وئرسه غایت سیز ثواب ائیلر ...
گورونور کی خازن آشاغیدا گلن معروف غزلینده ذکری نین شعرینه گوز سالمیشدیر. 
اياقدان دوشموشم ساقي اليمدن توت اياغ ايله
الينده ساغر زرين گوروم همواره وار اولسون
قيزيل گول غونچه سي تك لخته لخته قان اولان كونلوم
آچيلماز بيرده عالمده اگر يوزمين باهار اولسون
نه شه ده ن چاره وار بيز ملته ياران نه مجلس دن
بيزه هر كيمسه يار اولسا اونا ا… يار اولسون.
 ذکری نین همین غزللدن الهام آلمیشدیر .

2- واقف ایله ذکری:
ذکری قاراباغین اَن مشهور شاعری اولان ملّاپناه واقفین مشهور «گورمه دیم» ردیفلی شعرینی بئله استقبال ائتمیشدیر:
واقف:
من جهان ملکنده مطلق، دوغرو حالت گورمه دیم
هر نه گوردوم اَیری گوردوم، اوزگه بابت گورمه دیم
ذکری:
بیوفا دهرین من هرگز بیر وفاسین گورمه دیم
بیوفادیر، بیوفانین بیر اَداسین گورمه دیم


3- تبریزلی صراف لا ذکری :
بویوک غزل شاعیری تبریزلی حاج رضا صراف دا بعضی شعرلرینده ، اردبیللی ذکری دن یارارلانیر . ذکری اوز دادلی – دوزلو غزلرینین بیریسینده بئله یازیر :
قوی شانه خم زولف پریشانه دولانسین
آچسین گره هین هر خمی بیر یانه دولانسین
هر طره زولفو کی آچیر قلب خزینی
تئل تئل  ائله قوی هر تئله بیر شانه دولانسین ...
صراف ذکری نین بو غزلین گوروب ، اوخودوقدا  ان معروف غزلین یازیر کی دیوانینین بیرینجی غزلی گلیب :
ای شانه او گیسوی پریشانه دولاشما
جان رشته سی وار اوردا ، چکیل یانه دولاشما
ای زولف سیه دایره خالده دورما
كافر بالاسی نقطه ایمانه دولاشما
ای خال خیال لب جانانه دن ال چك
هندو بچه سر چشمه حیوانه دولاشما ...

4- ذکری ایله پرغم:
گوجلو مرثیه و غزل شاعریمیز، تبریزلی پرغم ، ذکری نین بیر غزلینه نظیره یازمیشدیر:
ذکری:
قوی شانه خم زولف پریشانه دولانسین
آچسین گرهین هرخمی بیر یانه دولانسین
پرغم:
ساقی هانی بو بزمیده پیمانه دولانسین
آلسین اَله پیمانه نی مستانه دولانسین

5-ذکری ایله شیروانلی سید عظیم :
بو گونه کیمی شیروانلی سید عظیمین غزللرینین طامی هامیمیزین داماقیمیزدا دیر . بو شاعیرین ده بیر چوخ لارینا تای گوزل – گوزل غزللری اولموشدور . سیدین غزل لرین اوخویاندا ، ذکری دن ده تاثیر آلماسین گوره بیله ریک . اردبیللی ذکری اوز غزللرینین بیرینده بئله یازیر :
کونول قرارینی بیر زولف تابدار آپاریر
بو بی قراری نچون قلبیدن قرار آپاریر
گتیردی زولفوی اوخشاتماغا شب تاره
اومیدله گتیریب لیک شرمسار آپاریر ...
البته آرتیرمالی ییق کی بو غزل مع الاسف ذکری نین یگانه چاپدان بوراخیلان نسخه سینده « آپاروب » یازیلیب کی مطلق سهو دیر . سید عظیم همین شعره بو نظیره نی یازیر :
خلقین ایمانینی گر مکر ایله شیطان آپاریر
او پری چهره نه دن دیر کی بس ایمان آپاریر ؟
ای کمان قاشلی منی پاره له دی غمزن اوخو
زولفونو باس یاراما قویما منی قان آپاریر ...

5-ذکری ایله علی آقا واحد :
ذکری پوئزیاسی غزل شاعیری علی آقا واحد ده ده گوزه گلیم تاثیر بوراخا بیلمیشدیر . نظره گلیر علی آقا واحد ذکری نین بو غزلینه
قوی شانه خم زولف پریشانه دولانسین
ۀچسین گره هین هر خمی بیر یانه دولانسین
هر طره ی زولفو کی آچیر قلب حزینی
تئل تئل ائله قوی هر تئله بیر شانه دولانسین ...
معروف غزلین یازیر :
زولفونده نه لازیم گوزه لیم شانه دولانسین
قویما او حرمخانه نی بیگانه دولانسین
عیب ائیله مه کویوندا دولانسام گئجه – گوندوز
شمعین گرک اطرافینا پروانه دولانسین ...
اوموروق اردبیل لی ذکری نین شعر دیوانی کی سکسن دادلی – دوزلو غزللردن زیاده دیر و گنج عالیم محسن ناطق عطائی نین چابالاری ایله نشره حاضیرلانمیشدیر ، بو تئزلیک ده الیمیزه چاتیب ، ادبیات تاریخیمیزه بیر داها آرتیق واراق آرتیریلسین . انشاالله تعالی

2-آیاقدان دوشموشم ساقی ، سید عبدالحسین خازن خیابانی - سئچیلمیش شعرلری ، توپلایان رضا همراز ، نشر نباتی – تبریز 1398
3-منتخبی از غزلیات ذکری اردبیلی ، به کوشش دکتر جابر عناصری ، تهران 1381
4-آذربایجان ادبیات تاریخینه بیر باخیش ، دوقتور جواد هیئت ، جلد 2- تهران 1369 صص320-321
5-صرافین دیوانی ،  حاضیرلایان: مصطفی قلیزاده - تبریز ، فردوسی کتابخاناسی
6-کلیات علی آقا واحد ، توپلایان پروفسور محمّد تقی زهتابی ، کوچورنلر : بهروز ایمانی ، فاطمه فخیمی – تبریز1384 – اختر نشری
7- تبریزلی میرزه احمد پرغم - رضا همراز ، آغری هفته لیگی – اورمو 97
8-کلیات سید عظیم شیروانی ، سعید دادی زاده ، نشر اختر – تبریز 1397
9-بو سطیرلری یازارین میدانی تحقیق لری ایله مستنداتی
10- بیر یادداشت اردبیلین گنج هابئله قیغیلجیم ادبیاتچیسی محسن ناطق عطائی دن . ادبی دوستومون بیر سیرا ملاحظه لریندن ده فایدالانمیشام . یوز یاشاسین لار . 
